
GURE ERMITAK EZAGUTZEN...

Elgetan dauden bederatzi ermitak gure iraganaren kultur aztarnak 
dira.

Ermita hauek herri erlijiotasunaren adierazpide eta auzo bakoitzeko 
baserri sakabanatuen bilgune ziren.

Auzotarrek ermita hauek eraiki eta kontserbatu ez ezik, auzolanean 
antolatzen ziren, erromeriekin jaia ospatzen zuten eta lehen letrak eta 
ikasketak jaso zituzten.

Ermita hauen kokapenak, igarobide bakarren ondoan, erromesen 
pasabidea errazten zuen.

Atzeko azalean ermita hauek oinazean bisitatzeko ibilbide bat 
eskaintzen dugu, ibiltariek goza dezaten.

SAN ROKE

San Rokeren (1295-1360) izena du ermitak; Montpellierren jaio eta Erromara erromes joan zen. 
San Roke erromesen eta izurriarekin edo kolerarekin kutsatutakoen patroia da.

Elgetan, San Roke, Andra Mariarekin batean, herriko zaindaria da.
Lehen ermita soila zena, XIX. mendetik hilerriko kapera bihurtua da.
1809. urtean erabaki baitzen Santa Maria parrokiatik ehorzketak kentzea eta oraingo hilerria 

egitea. Santu txikiago bat pintaturik dago bertan, lehengo irudia parrokian gordetzen baita.
Udaleko artxiboan dagoen kontu liburuaren arabera 1600. urtean dantzari eta danbolinteroari 

egindako ordainketa, eta aldi berean Elorriotik ekarri zuten zezena toriatu zutela. Baliteke ohi bezala, 
sokamuturra izatea, Paulo Urangaren pintura batean agertzen den erara.

Ermitak 14x8m ditu neurriz, gehi elizburu kuarratu bat, 481 metroko garaiera du eta iparraldera 
begira dago. Murugarrenek barrokotzat ematen du, 1727. urtean bazela adieraziz.

Ermitaren barrualdean hiru aldare daude; erdian San Rokeren irudia duen margolana dago 
(bere ezaugarri klasikoekin, erromes jantziekin, hanka zaurituta eta txakur baten konpainian), 
ezkerrean San Martzialen margolana, oso egoera txarrean, eta, esbubikoan, Santa Agata, Santa 
Polonia eta Santa Luzia hiru martiriak.

Adierazitako bezala, Andra Mariarekin batean herriko zaindaritzat dute.
Horregatik, Andra Maria biharamunean, abuztuaren 16an, haren jaia Andra Mariarenakin 

batera etenik gabeko jarraipenaz ospatzen da.

DONE JAKUE – SANTIAGO (ASURTZA)

Goimendi auzoan, Elgetaren iparraldean, Bergara eta Eibarko mugaren ondoan aurkitzen da 
Santiago Apostoluaren ermita, Azurtza baserrien ondoan.

Tokiak 1339. urteko agirian sel de Asurza aipamenak ditu, han zen abelzaintza adieraziz. Haren 
ondotik igaro da Eibartik Elgetara zihoan antzinako galtzada zaharra, zeinetan aztarnak nabari diren.

Bere neurriak, 14x9,5 m. elizburu trapezoidales, eta itsasotik alturaz 540 metrotara.
Murugarrenek, 1625ean, bazela ziurtatzen du.
Azken gerratean hor bertan ziren Errepublikaren Gobernuaren aldekoak eta Franco-ren tropak 

zazpi hilabetez aurrez aurre. Horregatik galdu zituen bere ondarerik berezienak.
Gaur egun, erretaula txiki bat du eta erdian zaldi gainean eta ezpata batekin ageri den Santiago 

mairu hiltzilearen margo lana dago.
Absidearen gangan Simón Arrieta eta Fernando Azkargorta artista bergararren hondatzen 

hasitako margolanak daude. Horietan, erretaularen gainean, Betiereko Aita ageri da lorez 
inguratutako bi aingeruren artean.

Ermitaren bi aldeetan koadro bana dago: eskuinetara, Karmengo Ama dago, eta ezkerretara, 
Santa Ana bere alaba Birjinari liburu bat erakusten. Bertan Isaiasen profeziari aipamena egiten 
dion idazkuna irakur daiteke: “el egredietur virga de radice Jesse” (eta Jeseren enborretik birjina bat 
irtengo da). Profeziak dioenez, Jesek, Daviden aitak, amets batean bere sabeletik irteten ari zen zuhaitz 
bat ikusi zuen. Zuhaitzaren adabegia ondorengoak ziren eta enborraren kimu batetik agindutako 
Mesias irtengo zen.

1950ean, Eliza margotu zuten, eta garai hartan Azurtza baserriko aitonaren omenezko kanpaia 
jarri zute; Martín Gárate, zenaren izena inskribatuta duelarik.

Baseliza Azurza baserriaren jabetza pribatua da, eta bertako biztanleek ordaintzen dute kultua.

SAN BLAS

San Blas ezagunaren izena dauka. San Blas medikua, Sebaste-ko (Armenia) apezpikua eta 
martiri kristaua izan zen 316 urtean, eta eztarriko gaixotasunen babesle nagusia da.

Arantzeta-ziarrean, Iturrikastillo eta Aranzabal baserrien ondoan dago. Insaustik aipatzen du 
1862ko katalogaketan. Neurriz: 9x6m. ditu, eta 2x6 metroko ataria dauka. Iparekialdera begira 
dago.

Erretaulan, hondatzen hasitako margolan barrokoa dago. Bertan San Blas, Santa Luzia, Santa 
Apolonia, Aingeru Guardakoa eta zerura igotzen ari den Kristo ageri dira.

Otsailaren 3an, santuaren izenean, erromeria egiten da.
Zurezko ate batekin itxita dago. Aurrealdean, goiko eskuineko aldean, kanpai bat dago ondoko 

testuarekin: “Venite benedicti patris mei año MDCCLVI”
Fededunak eztarriko gaitzak sendatzeko otoitz egitera etortzen ziren, non apaizak, meza ospatu 

ondoren, kandela bedeinkatu pare bat jartzen zizkion mutil edo neskari lepoan.

SAN MARTIN IPIZTIKUA -  
DONE MARTIE – SAN MARTIN DE TOURS

San Martin erromatar guardiako soldadua zen eta kristautasunera bihurtu ondoren, 370 urtean, 
Tours-eko apezpiku izendatu zuten.

Santu honenganako debozio handia dago. Gipuzkoan hainbat ermitak daramate bere izena eta 
Donejakue Bidearen deituretako bat ere bada.

Ermita txiki hau Arantzeta-ziarrian, Ojanguren baserri ondoan, 4,9 x 5,6 m. baizik ez ditu 
neurriz, eta atrioak beste 1,7 metro gehitzen dizkio egiturari. Azken gerratean hondatu zen.

Bi urtez egon zen eraitsita, eta, 1979an, auzolanean berreraiki zuten José Arozena arotz artisau 
elgetarraren zuzendaritzapean.

Murugarrenek ermita 1625ean eraiki zela jartzen du, baina irudiak ezagun du lehenagokoa dela.
Erretaulan San Martin apezpikuaren 85 cm-ko tailua dago, gotiko herrikoi estilokoa. Atarian, 

sarreraren gainealdean, kanpai txiki bat dago.

SAN ADRIAN. “SAN ANTONIO”

L. Murugarrenek aipatzen duenez, San Adrian ermita ba omen zen 1623 urtean. Gaur egun, haren aipamen hori soilik 
ez dugu.

Itxura denez San Adrian ermitari, gaur egun San Antonio deitzen zaio okerki.
Izena bere ondoan zegoen eta gaur egun eraikin berria dagoen “Antoniondua” baserritik hartu zuen. Ontzia dago. 

Teilatua hiru isurialdekoa da eta bertan, atearen mailan, kanpai bat duen harlanduzko kanpai-horma dago eta teilatupean, 
burnizko gurutzea.

Elgetatik Ubera aldera, Uriarteko Andra Maria zenetik berrehunen bat metrora dago.
Uriarte auzoan dago ermita hau, aintzinako errege-bidearen ondoan, eta ekialdera begira dago, inguru hauetako ermitarik 

gehienak bezala.
Aintzinan hartu zuen San Adrián izena eta horrela aipatzen da Calahorrako apezpikutzako 1556ko bisita liburuan.
Beraz, adigarritzat har genezake Trentoko Kontzilio aurrekoa izan daitekeela.
San Adrián Konstantinoplan jaio eta Pretoriar guardiako soldadua izan zen, eta kristau bihurtu izanagatik moztu 

zioten burua 306 urtean. San Adrián eta bere emazte Santa Natalia erromesen babesletzat hartzen dira eta, hori dela eta, 
Donejakue Bideko hainbat lekutan agurtzen dira.

Udaletxeko artxiboan argitzen denez, 1699an “San Antonio” ermita honek 20 dukat zor omen zizkion Santa Maria 
Madalena ospitaleari.

Nabe nagusiak forma angeluzuzena du eta 8,10 metro luze eta 5,10 metro zabalera da; absideak, berriz, 2,3x1,8 metro 
ditu. Barrualdea, batetik, (astazaldiz eta ilaraz osaturiko) goihabe armadurak eta, bestetik, presbiterioko (beheratutako arku 
eliptiko bat eta inpostak dituen) ertz-gangak estaltzen dute. Eskuineko horman bi leiho daude eta horietako bat presbiterioaren 
maila berean dago. Absidearen atzealdiari itsatsita seroraren etxea zegoen, gaur egun desagertua.

Aldarean horma-irudi bat gailentzen da, erdian San Adrián eta alboetan Paduako San Antonio eta San Antonio Abad 
(San Antton) irudikatzen dituena. Gaur egun, margolan honen azpian San Anttonen antzinako irudi baten buztinezko copia 
bat dago, Pili Arin-ena.

Egurrezko zutabeek eusten dute 4 metroko eta 5,25 metroko zabalera duen eliz ataria. Barrualdera daraman atea 
dobelatua da, puntu erdiko arlanduzkoa eta honen eskuinetara ur bedeinkatuaren ontzia dago. Teilatua hiru isurialdekoa da 
eta bertan, atearen mailan, kanpai bat duen harlanduzko kanpai-horma dago eta teilatupean, burnizko gurutzea.

Oraindik ere, ekainaren 16an, meza batekin ospatezen da San Adrián eguna eta garai batean, ospakizun honetan 
bedeinkatzen ziren uztako garaua eta ura. Azken hau hurbileko iturburu batetik jasotzen zen eta ezaugarri sendagarriak zituela 
uzte zen. 50eko hamarkada arte bizilagunak San Adrián egunez erreguteak eginez joaten ziren eliza nagusitik ermitaraino.

URIARTEKO ANDRA MARIA

Antzinako santutegi aipatua, gaur egun eroria dena. Etxetxo baserri ondoan kokatzen zen, Bergara daraman aintzinako errege-
bidearen ondoan. Bere arkitektura eta eskulturen aldetik, Andra Mari eta Santa Ana imajinak, gaur egun Santa Maria parrokian 
gordeak daude.

Elgetako elizarik zaharrena da eta XIV. mendekotzat jo genezazke. Gehiena erorita aurkitzen da azkeneko gerratik. Garai hartan 
lubaki bezala erabil zen eta bonbardatua izan zen.

Elizburua Ekialdera begira zuen. Erdi eroria zen garaian hartutako neurrien arabera, 17,1 x 7,9 m. zituen luze-zabaleran. Zulaje 
egituraz, atzekaldean koruarekin, eta bere gainean hamarrenak gordetzeko garautegi moduko bat zegoen.

Ezkerreko horman hiru saetera ditu, eta eskuinekoan, aldiz, dobelatutako eta inposta gotikoak dituen ate bat, gezilehio bat eta ur 
bedeinkatuaren ontzia daude. Hegoekialdera begira dagoen aurrealdean, saeteradun ate gotiko bat zegoen.

Barruan hiru aldare zeuden, erdian Andra Mari eta alboetan San Prudentzio eta Santa Ana. Gutxi gorabehera metro bete 
neurtzen duten balio handiko hiru irudiak Elgetako eliza nagusian daude gordeta gaur egun.

Lehen berri idatziak, parrokiko “Indice de los bautizos” deritzan eskuizkribuan 1590ekoak dira. Aita Lizarralderen Andra Mari 
liburuak bere 48-52. orrialdeetan eskaintzen dizkigu hainbat berri jakingarri.

Etxetxo baserriko etxekandriak kontatzen zuenez, haren aita Franzisko Sagastigutxiak, laurogeita hamaika urterekin 1960an hil 
zenak, maiz esaten omen zuen, gurasoegandik entzuna: ermita hau batzuek hirira aldatu nahi omen zutela eta beste batzuek Ubera 
aldera, baina Uriarteko Andra Mariak ez omen zuen nahi. Egunez eramaten zituzten materialak Ama Birjinak gauez, idi pare 
uztartuarekin gurdiz berriz itzultzen omen zituen. Zaintzailea jarri zutela eta, zaintzaile hori, Andra Mariak hitz hauekin zigortu zuela:

Aida txuri ta beilegi;
begira daguan horri
begixa atara begi.

Kondaira berdina dute Euskal Herriko beste zenbait Andra Mariak. Adibidez, honako hauek: Itziar, Arantzazu, Arrate eta 
Ezozikoak. Baina Ziortzan eta Ataunen, argudio bereko kondaira leporatzen zaie antzinako jentilei, J. M. Barandiaranek jaso zuenez.

URIARTEKO ANDRA MARIAREN ERMITATXOA

Uriarteko Andra Mariaren ermitatik hurbil, Iparraldean ehun metrora, izen bereko ermitatxo apal bat dago, gurutze-tokitzat 
(humilladero) deritzen horien erara, Uberatik gora datorren galtzada zaharraren ondoan, bidaiariek otoitz egin zezaten.

Uriarteko Ama Birjinaren irudi bat dago; neurri txikiagoko kopia da.

MAALA – MARIA MAGDALENA

Kristoren dizipulu nagusienetarikoa izan zen Santa Maria Magadalenaren izena du ermitak. 
Santa honek ere epidemien eta izurriaren aurkako babesa ematen du. Aintzina, bere izenpeko hainbat 
ermita eta ospitale eraiki ziren inguruotan erromes eta gaixoentzat, batez ere herrien kanpoaldean.

Lehenago izen bereko Ospitala izan zenaren kapera genuen. Hor bertan biltzen zen San Sebastian 
Kofradia. Eta kofradia horren kontu liburuetan aurkituta, 1580 urteko urriaren 9an bildu omen ziren, 
Magdalena Ospitaleko maiordomotza izendatzeko. 1698ko agirian ordea, maiordomo izendapenaz 
gainera edukien lehen inbentarioa agertzen da.

Ekialdetik hiriari ukitzen zegoen, udalerriaren erdiguneko errebal batean, etxe-ospitalearen 
barruan, gaur egun eskola publikoak dauden lekuan. Iturbe eskolen ondoan (lehen Hermanos de la 
Doctrina Cristiana zena). Kaperak 11x5,5 m. zituen neurriz, zurajezkoa zen.

Erretaulan Santaren egur polikromatuzko irudi barroko bat gailentzen zen, gaur egun elizako 
sakristian dagoena zaharberriturik.

Azken urteotan herriko gune honek jasan duen berrurbanizazio prozesuaren ondorioz, ermita 2x2 
metroko oinplano karratua eta neurri bereko ataria dituen santutegi txiki bat eraiki da. Barrualdeari 
dagokienez, erdian dago aldarea eta bere gainaldean Santaren irudia duen margolana dago.

ASENTZIO

1693. urteko Udal agirian aipatzen da Ascensión de Ntro. Sr. Jesucristo eta zalantzarik gabe esango 
litzateke hau berau dela.

Kristoren Igokundearen izena du eta Asensiomendi muineko auzoan dago kokatuta, Elgeta eta Ubera 
Angiozartik bereizten dituen lepoan, itsas mailatik 560 metrora. Angiozartik Elgetara daraman bidearen 
bazterrean. Bertatik igarotzen zen Elgetatik Angiozarrerako galtzada zaharra.

Elgetako lurretan dagoen ermita hau, elizaz Angiozarko parrokiaren barrukoa da. Angiozarko 
parrokia-artxibategian santutegi honetako 1672ko kontu-liburu bat dago gordeta eta lehenengo orrian 
jartzen duenaren arabera kontu-liburu zaharrago bat ere zegoen. Gaur egun bi arduradun ditu ermitak, 
Elgetako bat eta Angiozarko bat.

Inguruko herri eta auzoek oso maite izan duten tokia dugu. Horregatik izan da ondo gordea. Bere 
neurriak: 14,7 x 9,7 m, ataurreko estalpeak beste 4,3 m luzatzen dituelarik. Absidearen alde bietan 
sakristiarako bi ate daude. Hiru isurialdeko teilatuan harrizko kanpai- horma bat dago, eta bertan, arku 
batean eskegita, kanpai bat dago. Elizburua Ekialderantza du.

Barrualdean Miguel Okinaren margolana gailentzen da erretaulan. Margolan hau 1953koa da eta 
1999an zaharberritu zen. Bertan Jaunaren Igokundea irudikatezen da, Ama Birjina eta Apostoluak 
begira dituela.

Absidean hondatzen hasitako margolanak daude; erretaularen gainean Betiereko Aita asaltzen da, eta 
gangan usoa (Espiritu Santua), hodei-artean aingeruz osatutako hiru taldek inguratzen dituela.

Ermita hainbatetan berreraiki behar izan da. Batetik gerren eraginez, eta bereziki azkeneko gerrako 
Intxortetako guduen ondorioz, eta bestetik bere kokalekuagatik bortizki jasaten dituen ekaitzengatik. 
Gerraren ondoren, 1953an, udalak eta auzokideek auzolanean egin zuten lanari esker berreraiki zen. 
Azkeneko aldiz 1993an zaharberritu zen.

Aurreko aldean putzu handi bat du tenka arrainez betea. Inoiz pentsatzekoa da abereak ura edateko 
egina ote den. Beharbada hala da, gogoan izanik antzinatik Elgetako lurraldearen ekonomia abelzaintzan 
oinarritua zela. Gainera, ofita deritzan harri basaltikoan dagoenez, (harri hau urak jaterik ez eta 
inpermeablea denez toki egokia abereentzako urentzat eraikitzeko.

SALBATORE ERMITA edo ANTZALDATZEARENA

Herrigunetik hurbil, Antzuategi auzoan, Antzuategi bazterrekoa baserritik gertu. Ermitaren 
atzealdeko belardian auzolanean eraikitako bolatoki estali handi bat dago. Azentsiotik zehar 
Angiozarrera eta Kanpanzarrera dihoan bide ertzean dago San Salbador ermitatxo apala, gurutze-
tokitzat, bidaiariek otoitz egiteko lekua.

Bere neurriak: 8,55 x 6,90 metro zabal da, itsas mailatik 478 metrora dago eta hiru isurialdeko 
teilatua du, elizburua ipar-mendebaldera duela. Ezkerreko horman bi leiho daude. Aldarea borobila 
da eta zutabeek inguratzen dute. Aurrealdean, ermita 1740an eraiki eta 1973an berreraiki zela 
gogoratzen duen grabatu bat dago.

Sarrerako elizatari estaliak 4,30 metroko luzera eta 6,90 metroko zabalera ditu, eta aurrean 
dauden bi zutabek eusten dute. Atzealdean, berriz, ermitara sartzeko atea eta atearen alde banatan 
kokatutako bi leiho ditu. Triangelu forma du atariaren frontoiak eta kanpai txiki bat dago bere 
gainean.

Aldareko oihal pintatua zeharo galduta zegoen, eta 1973an ermita berreraiki zenean, erretaularen 
horman, Tabor mendiko Kristoren Antzaldatzearen eszena ebanjelikoa margotu zuen Pello Alberdi 
artista elgetarrak.

Kristo antzaldatuta agertzen da, Jainkoaren Legea daraman Moisesen eta profeta guztien aita 
den Eliasen ondoan eta belaunikatuta dauden dizipuluen aurrean.

Azkeneko gerran babeslekua izan zen. Hori oroitzeko asmoz, 1979tik ermitaren aurrean 
errepresaliatutako bizilagunen aldeko monolito bat dago.

